
Nipilersortartut immiussinissamut aningaasartuutaannut 10.000 kr. tikillugu tapiissummik 
misiliutaasumik 2021-miit augustip aallaqqaataani atuutilersussamik Naalakkersuisut 
pilersitseqqullugit Inatsisartut aalajan-giiffissaattut siunnersuut. Katillugu ukiut marluk 
ingerlaneranni 300.000 kr.-nik aningaasalerneqassaaq, Nunatsinni nipilersukkanik 
saqqummersitsisarnerup siuarsarmissaanik siunertalimmik. Misilittagaalersimasut 
nalilersuinissamut atorneqassapput avammut tunisassiornikkut kiisalu eqqumiitsuliornikkut 
siuariarsimanermut sunniuteqarsimanersut.  
(Inatsisartunut ilaasortaq Aqqalu C. Jerimiassen, Atassut) 
 
Siullermik Siumumiik Inatsisartuni Ilaasortaq Aqqalu Jeremiassen, Atassut siunnersuutaanut 
qujavagut imatullu Siumumiik oqaaseqarfigissavarput.  
 
Inuiaqatigiit atugarissaartut ilisarnaatigilluinnartarpaat kulturikkut sunngiffimmilu 
uummaarissumik peqataalluartut.  Inuiaqatigiit tamatta  suliassaraarput nunaqqatitta kulturikkut  
sunngiffimmilu peqataanissaannut pitsaanerusunik tunngavissiornissaq kiisalu nunaqqatigiittut 
qaammarsaaqatigiinnissaq. Piorsarsimassutsikkut ineriartortitsineq tassaassaaq inuiaqatigiinnit 
aallavilik, inuiaqatigiit kissaataat aallavigalugit. Siumumi isumaqarpugut piorsarsimassutsimut 
pisortaniit aningaasaliissutaasartut Naalakkersuinikkut siunertarineqartunut 
naapertuuttuussariaqartut. 
 
Nipilersornerup kiisalu kulturimik suliaqartut inuiaqatigiit annertoorujussuarmik 
ataatsimoortilertarpaatigut. Tassami ilisimaarilluarpara misilittagaqarfigilluarlugulu illoqarfinni 
appisimaarnernik (koncert-ini) arlalinnik aaqqissuussisarnerni qanoq pingaaruteqartigisoq 
inuiaqatigiittut ilukkut tarnikkullu nukittorsarneqartarnissarput aammalu 
eqeersarneqartarnissarput. Nipilersuutimmi taallanik imartuunik imallippasuupput inuiaqatigiittut 
ingerlanitsinni eqeersaanermik oqallinnermillu pilersitsiviusartut pinngitsoorsinnaanngisagut. 
 
Taallat tusarnaariarnissaat inuiaqatigiinnilu qamuuna eqeersaataajuartatut makkuusinnaapput: 

“Eqqaalara 
Asuliinnavik avilluta 
Inuugatta 
Puigorlugu nalulerlugu 
Suna siuneralugu! 
Teqqalapput eqqarsaativut 
Kingunissaqaratik 
Naleqquttuunnginnamik!” 

Taallap sinnera ilisimalluarunarassiuk atuassanngilara. Taallarli “nunaqarfiit nappaqqillugit”, 
sumekkunniit atorneqartoq. 
 
Siumumiik maluginiarparput Naalakkersuisut akissuteqaataanni aningaasaliissuteqarnissaq 
innersuussutigineqanngitsoq Covid-19-ip aningaasatigut ilungersunartorsiortitsinera 

peqqutigalugu. Aammalu Siumumiik maluginiarparput Naalakkersuisut siunnersuutip inatsisitigut 
aporfeqannginnera ilaatigut oqariartuuteqartut. Maliginiarparputtaarli Naalakkersuisut 
pissusissamisoorsorinngikkat siunnersuusiornermi kr. 300.000 nipilersortartut immiussinissamut 
aningaasartuutinut atorneqartalernissaassa saniatigut kr. 500.000 AC fuldmægtigep 
suliaqarnissaanut aningaasanik atuinissaq. Siumumiilli isumaqarpugut tamatumap qanoq 
aaqqiivigineqarsinnaanissaa immikkullu kr. 500.000 atueqqinngikkaluarluni 
aaqqissuunneqarsinnaanersoq misissorneqartariaqartoq. 
 
Siunnersuuteqartummi tunngavilersutaani aamma ersarippoq ullumikkut nipilersuutinik 
immiussanik suliaqarsimasut saqqummersitsereernerup kingorna annertunerusumik 
isaatitsissutaasinnaanera killilerujussuusoq, inuiaqatigiit kalaallit amerlannginnerput 
peqqutaaqataalluni.   
 
Taamaattumik Siumumiik siunnersuuteqartup tunngavilersuutai arlalitsigut pitsaasumik 
siunertaqarmata aammalu aningaasaliissutissatut immikkoortinneqartussatut 
siunnersuutigineqartut siunnersuutinut allanut sanilliutissagaanni, unammilleruminarnerummata 
isumaqarpugut Siumumiik siunnersuut ataatsimiisitaliamut ingerlateqqinneqarnissaa 
pitsaasuussasoq.  
 
Taamatut oqaaseqarluta siunnersuut ataatsimiititaliami sukumiisumik suliarineqarnissaanut 
ingerlatipparput. 
 
 
Erik Jensen 
Siumut 


